
Ɗerewel ana
Piyer

sə vindemama'am awan
Aɗakay way pə deftere a anan
Piyer a vinden ayak ɗerewel a anan na ̀, anà ɗo

a Yesu ahay a ̀ egliz ahay inde aday ɗo ahay tinen
apan ti bənan atan mbiyeɗ ataya awan. I varan
atan məgala ta sə ɗakan atan sumor a Mbərom sa
ga anga tinen. I ɗakan atan anan nə səwalay atan
nə zek a Mbərom awan, aday Yesu kə̀ təmak atan
re. Həna na ̀, tinen ɗo a Mbərom ahay, aday ɗo si
mer suwayanaAlmasihuahaykutok. Kwaa ̂ ganə
tinen a ɗəce inde anga tinen ɗo a Yesu ahay dəpna ̀,
lele, anga ɗəce a tinen ata a ɗakay ananna ̀, Apasay
aMbəromwinen a ̀ tinen inde.

Nga sa 'am ahay
Mbərom kə̀walak anan ɗo anahan ahay (1.1-12)
Njihen kawa sa zlan à nga ana ̀ Mbərom (1.13 -
3.22)

Aganmer suway aMbəromkwaa ̀ ɗəce inde (4.1
- 5.14)

Piyer a jan 'am ana ̀ ɗo ahay
1Nen Piyer, nen ɗo maslan ana Yesu Almasihu,

nə vindek ikwen ayak anà kwanay ɗo a Mbərom
mə walay aya anga sə pərahan azar, kwanay ma
ta 'am aya pə daliyugo sə Pontus, sə Galatiya, sə
Kapadosiya, sə Aziya, aday sə Bitiniya ata awan,
kwanay mə njahay aya u ̀ kon ataya nə kawa
mədurlon ahay. 2 Ɓa ka ̀ zlak anan a ̀ nga anà

Mbərom Bəbay amənuko səwalay kwanay. A təra
kwanay ɗoanahanahay təApasay anahanCəncan
awan, anga aday kə̂ ɗəfen anan apan ana ̀ Yesu
Almasihu, aday tə̂ kwecek pikwen mez anahan,
ata kwanay kə təren ɗo anahan cəncan aya pa 'am
aMbərom kutok.
Mbərom a ̂ zəgahak ikwen anan apan sumor

anahan, aday a ̂ zəgahak ikwen anan apan zay
anahan pac pac re.

Mbərom a varak uko nə sifa sa ndav bay ata
awan

3Həruko anan nga anà Mbərom Bəbay ana Ba-
hay a mənuko Yesu Almasihu, anga ɗa gak anan
i ̀ zek wa, bina kə̀ varak uko sifa sa ndav bay ata
tə alay ana Yesu Almasihu, ɗo sə slabakay ahay à
məke wa ata awan. Anga nan, ɗi ɗəfan iɗe anà
aslabakay a mənuko a ̀ məke wa ite re. 4 Ɗa san
zle re, ɗi njaɗ way ana Mbərom saa varan ana ̀ ɗo
anahan ahay a ̀ mburom ata awan. Way ata na ̀,
a rəbas bay, a nes bay, a ɓutoy bay re. 5 Kə ɗəfen
nga pə Yesu. Anga nan, Mbərom winen apan i ba
kwanay tə məgala anahan, anga aday kə̂ njiɗen
anan sifa anahan saa kan anan anà ɗo ahay pə
luvon saa ndav anan daliyugo ata awan.

6 Anga nan kutok, ki tislen anan mivel. Kwa â
ga nə ɗəce ahay inde həna pə cəveɗ cara cara dəp
na ̀, ki tislen anan mivel, anga way ataya ti njahay
sə coy a bay. 7Ɗəce ataya ti tak ikwen a ̀ nga, anga
aday sə lavay anan kə ɗəfen nga pə Yesu tə ɗiɗek a
ɗaw ata awan. Kwa gura dəp na ̀, a nes ike asanaw,
əna tə təker anan tə uko. Aday aɗaf nga a kwanay
bugol nə a zalay gura ata biɗaw? Anga nan, lele
sə təker anan aday a ̂ sa nes bay. Matanan kutok,

pə luvon ana Yesu Almasihu saa kan zek anà ɗo
ahay ata na ̀, ɗo ahay ti həran nga ana ̀ Mbərom, ti
zambaɗ anan, ti varan mazlaɓ. 8 Kwa a ̂ ga nə kə
cinen anan anà Yesu tə iɗe a kwanay həna fan bay,
kə pəlen anan. Kwa â ga nə kwanay apan ki cen
apan həna fan bay, kə ɗəfen apan nga coy. Anga
nan, kwanay tə ataslay mivel a məduwen a lele, a
zalay way sə ɗo ahay sa ja apan təte ataya awan,
9 anga kə ɗəfen nga pə Yesu, aday ki njiɗen anan
way a kwanay sa ɗaf apan nga ata awan. Way ata
na ̀, sifa pə cakay aMbərom.

10Ɗomaja'am a Mbərom ahay kwakwa tə ɗəfak
anan ahay iɗe sə wuɗeh anan lele aday tâ san
Mbərom i tam anan ɗo ahay nə kəkəmaw ata
awan. Tə lahak apan sə təker 'am sə sumor ana
Mbərom a sə lavay anan zek anga kwanay ata
awan. 11Apasay ana Almasihu a à tinen inde ata
ka ̀ jak atan panan, Almasihu i sa ɗəce aday i sa
njaɗ ananmazlaɓ anahan. Ɗomaja'am aMbərom
ataya tə pəlak sa san anan way ataya ti i təra nə à
alay wuraw ata awan, aday ti i təra kəkəmaw ata
re. 12Mbərom a jan atan na ̀, way ataya ti təra nə
a ̀ alay a tinen tə sifa pə daliyugo ataya bay, əna a
mbəsakan atan anan a ̀ alay a kwanay inde həna
pə daliyugo ataya kutok. A ̀ alay a anan ata na ̀, ɗo
sə ɗakay anan ləbara mugom ataya ta jak ikwen
anan ɗiɗek səway ataya re. Təwazak ikwen anan
ɗukwen təməgala sə Apasay Cəncan a Mbərom sə
slənay ahay ata awan. Maslay a Mbərom ahay
ɗukwen ta gak anan may sa san anan way ataya
re.

Njihen kawa sa zlan à nga ana ̀Mbərom

13 Anga nan kutok, lele cəna abayak nga a
kwanay a ̂ lavan zek anà mer su way a Mbərom.
Genananngaanà zek lele. Ɗəfen anan iɗe lele anà
sumor a Mbərom a saa gak ikwen a ̀ alay a Yesu
Almasihu i may ahay azanan ata awan. 14Ɗəfen
anan apan anà Mbərom a ̀ alay wura wura fok,
kawa wan mə kəta pə cakay a bəban anahan ata
awan. A ̀ alay a kə sənen ləbara mugom a fan bay
ata na ̀, sa zlak ikwen a ̀ nga cəna, way lelibay aya
awan. Əna həna kî men pə way ataya sabay jiya
awan. 15Aɗəka bay, azla a kwanay a ̂ təra cəncan a
a ̀way ahay inde fok. Bina, Mbərom ɗo sə ngamak
ikwen ata, winen na ̀, ɗo cəncan awan. 16Deftere
a Mbərom a ja matana re, a wa Mbərom a ja na ̀:
«Təren ɗo cəncanaya, anganen ɗo cəncanawan.*»

17 Kwanay apan ki gen amboh na ̀, kə ngimen
anan a ̀ Mbərom na ̀, Bəbay. Əna winen apan i gan
sariya ana ̀ ɗo ahay ite na ̀, a gəzlan atan alay pi
zek wa bay, əna kuwaya nə pə ines anahan a way
anahan. Anga nan kutok, ndəven anan luvon a
kwanayməmbəsakak ikwen a pə daliyugo a anan
ataya ta sə ɗəfan apan lele. 18 Kə sənen apan zle,
Yesu kə̀ bəmbaɗak ahay kwanay anga aday ka ̂ sa
njihen kəriya kawa bije a kwanay ahay kwakwa
ataya sabay ite. A bəmbaɗay ahay kwanay na ̀, tə
way sə njahay bay, kawa dala sə gəda a nes bay
ataya bay. 19Əna a bəmbaɗay ahay kwanay aɗəka
nə təmez a Yesu Almasihu a tə alay anahan awan,
mez anahan nə məgala awan. Yesu, winen kawa
wan sə təman lele mənjəna ines, aday ɗo ahay
tə waslan anà Mbərom ata awan. 20 Mbərom a
* 1:16 Ca pə Farillaaji Lewiŋko'en 19.2.

walay anan winen na ̀, kwa daliyugo ɗukwen mə
ndakay a fan bay, aday həna Mbərom a kay anan
uho pə alay a mədakwidok a anan anga sa tam
kwanay. 21 Anga winen kutok, kwanay kə ɗəfen
nga pə Mbərom, winen ɗo sə slabakay anan ahay
Yesu a ̀məke wa, sə varanmazlaɓ. Natiya, kə ɗəfen
nga pə Mbərom, aday kə ɗəfen anan iɗe nə hwiya
ana ̀winen a re.

22 Kə ndiken anan mivel a kwanay lele anga kə
pərihen anan azar anà cəveɗ sə ɗiɗek. Ata kimben
apan sə pəlay mərak ahay tə ɗiɗek awan. Anga
nan, na wa pəlen atan nə pac pac tə mivel kərtek
awan. 23 Bina kə təren ɗo wiya aya anga 'am a
Mbərom kə̀ wahak kwanay miza awan, 'am ata
ɗukwen a nes itəbay sə coy awan. Sə varak ikwen
sifawiyaatanà, zekaBəbayMbəromawan,winen
amac itəbay. 24Deftere aMbərom awa:
«Ɗo ahay fok tinen kawa gujeɗ,

mazlaɓ a tinen aya ɗukwen kawa avərez ana
gujeɗ ataya re.

Gujeɗ i mac, avərez a ɗukwen i guce.
25Əna 'am a Mbərom nà, winen nə i ga inde pa sə

viyviya awan.†»
'Am a Mbərom a mənuko sa slaf anan həna ata

na ̀, ləbara mugom a mbala a kwanay sə sləne ata
awan.

2
Mbərom a walay kwanay aday kə̂ təren ɗo ana-

han aya awan
1 Kak matanan cukutok na ̀, mbəsiken sa ga

sədœk, kə̂ gəɗenmungwalay sabay, kə̂ jipenmiresl
† 1:25 Ca pə Esaaya 40.6-8.

a ̀ 'am cuwcew bay, kî gen iɗe pə way su ɗo bay,
kə̂ gəɗen anan azar u ̀ ɗo bay re. 2 Təren aɗəka
na ̀, kawa wan gindez aya sa gan may ana ̀ pay a
may a tinen ahay pac pac ataya awan. Natiya,
gen anan may anà 'am a Mbərom a ɗiɗek ata na ̀,
kawa gwaslay ahay sa ganmay anà pay ata awan.
Matanan, ki sa həren hus pə ana Mbərom sa tam
wa kwanay sə coy ata kutok. 3 Anga Deftere a
Mbərom a ja na ̀: «Kə tukumen anan coy, Mbərom
nə ɗo lele awan.*»

4Həɗəkenahaypə cakayaYesu. Winennəkonsa
var sifa, əna ɗo ahay ta lar anan kawa kon lelibay
awan. Aya əna, Mbərom a gəɓa anan, anga pə
iɗe anahan nə, sə zalay kon sa ɗezl way ahay fok
aɗəkana ̀, winenawan. 5Kwanay ɗukwen, kə təren
kawa kon a tə sifa aya ata awan, aday Mbərom
winen apan i ra kwanay sa ɗezl anan doh a aday
Apasay anahan i sa njahay uda ata awan. U ̀ doh
ata ɗukwen, ki təren uda ɗo sə gəɗan dungo anà
wayahaymagangaayaawan, saaganmer suway
sa zlan a ̀nga a ̀Mbərom, anga YesuAlmasihu. 6Mə
vinde a ̀ Deftere aMbərom inde, Mbərom awa:
«Cen apan, ni ɗaf kon səmide uno a ̀wulen su doh

sə Urəsalima inde, ni han apan doh.
Nəwalak anan, winen kon lele awan.
Kuwaya ɗowan a kə̀bənak alay àwinen inde cəna,

waray i naa gan itəbay.†»
7Pə kwanay ɗo sa ɗaf apan nga ataya nà, winen

kon lele awan. Əna pu ɗo sa ɗaf apan nga itəbay
ataya ite, winen matanan bay. Bina tə vinde à
Deftere aMbərom inde na ̀:
* 2:3 Ca pə Jabuura 34.9. † 2:6 Ca pə Esaaya 28.16.

«Konmbala ana ɗo sa ɗezlwayahay sa lar ananata
nà,

sə təra kon səmide lele aɗəka na ̀, winen.‡»
8Asa tə vindek a ̀ Deftere inde re, Mbərom awa:

«Ni ɗaf kon sə hawan saray ana ̀ ɗo ahay,
aday ti slahay apan re.§»

I hawan atan saray, anga tə ɗəfak nga pa 'am a
Mbərom a bay. A təra kətanan anga a nan ana ̀ zek
aMbərom a kwakwaway anahan.

9Əna kwanay na ̀, zahav aməwalay ataya awan,
ɗo sə gəɗan dungo anà way ahay anga Bahay a
mənuko, slala ma ga nga anga Mbərom ata awan,
ɗo mbala ana Mbərom a sə ngamay ataya awan.
Mbərom a təmay kwanay ì iɗe zənzen a wa, a ɗaf
kwanay ì iɗe jiyjay anahan inde sa dav cəveɗabay
ata awan. A walay apan kwanay anga aday kə̂
ɗiken anan ananmer su way anahan lele aya anà
ɗo ahay. 10 Kwakwa ata na ̀, abay kwanay ɗo a
Mbərom ahay bay. Əna həna kə təren ɗo anahan
ahay kutok. Kwakwa ata na ̀, abay kə sənen way a
Mbərom sa gak ikwen lele aya ata bay, əna həna kə
sənen anan, kə njiɗen anan aɗəka coy kutok.

Təren ɗo si mer suway aMbərom ahay
11Mərak uno ahay, sənen apan aday na ̀, kwanay

nə mbəlok ahay, mədurlon aya həna pə daliyugo.
Man sə njahay a kwanay inde a ̀man a anan ibay.
Anga nan na wa, mbəsiken sa ga way ana ubor si
zek sa gan may. Ki ̂ gen apan iɗe bay. Way ataya ti
nəsek ikwen anan mivel a kwanay lele ata awan.
12Anjahay a kwanay à wulen su ɗo sə pəra ahay â
ga nə lele, anga aday kwa a ̂ ga nə ti gəɗak ikwen
‡ 2:7 Ca pə Jabuura 118.22. § 2:8 Ca pə Esaaya 8.14.

azar dəp nà, ti canan ana ̀mer suway a kwanay sa
taa ga pac pac ataya lele aya awan. Ata, pə luvon
anaBahay amənuko saamay ahay ata na ̀, ti həran
anan nga ana ̀Mbərom kutok.

13Ɗəfen anan apan ana ̀ ɗo aməduwen aya həna
pə daliyugo ataya awan, anga həna kwanay nə ɗo
ana Bahay amənuko Yesu ahay. Ɗəfen anan apan
ana ̀bahay səRuma, angaa lavanngaanà ɗoaazar
aya awan. 14Ɗəfen anan apan anà guverner ahay
re, anga sa ɗaf atan aday tâ gan sariya anà ɗo ahay
nə zek a bahay sə Ruma awan. A ɗaf atan aday tə̂
kətah anan ɗo sa gaway lelibay aya awan, aday sə
ngaman ana ̀ ɗo sa ga way lele ataya cite re. 15 A
nan a Mbərom cəna, gen way lele aya awan. Ata
ɗo mindel a sa san awan bay ataya ti gəɗak ikwen
azar sabay, əna ti tacay 'am aɗəka kutok. 16Njihen
anjahay sa nga a kwanay, əna ka ̂ sa bayiken nə
ki mben apan sa ga way lelibay a anga anjahay
a kwanay barbarar a ata bay. Aɗəka bay, njihen
nə lele, təɗe kawa anjahay su ɗo si mer su way a
Mbərom ahay ata kutok. 17Ɗəfen anan apan anà
ɗo ahay nə fok. Pəlen anan mərak sa ɗaf nga pə
Yesu ataya awan. Jəjiren anan a ̀ Mbərom. Ɗəfen
anan apan ana ̀ bahay su kon re.

Ɗəce ana Almasihu sa sa
18 Kwanay ɗo sa ga mer su way a ̀ga ɗo ahay

ataya awan, ɗəfen anan apan ana ̀ bahay su doh
a kwanay ahay, həren atan nga lele. Kwa a ̂ ga nə
tinen ɗo ləfeɗeɗe aya awan, kwa a ̂ ga nə tinen ɗo
jinje aya awan, ɗəfen atan apan nə a ̀ alay kərtek
a wa hərro fok. 19 Ɗo kə̀ səmak anan sa sa lirew
anga Mbərom na ̀, lele. Kwa a ̂ ga nə abay təɗe a ̂ sa

lirew ata matanan bay dəp na ̀, wita way sa zlan à
nga ana ̀ Mbərom. 20 Kak ti sak ikwen lirew anga
ki gen nəway lelibay aya cukutok na ̀, wita ɗəce sə
munapanaw mba ɗaw? Adawar! Əna, kak ti sak
ikwen lirew anga ki gen nə way lele awan, aday
kə səmen anan na ̀, i zlan a ̀ nga à Mbərom a kutok
biɗaw?

21Mbəromaangamak ikwennəpəwinenawan,
anga Almasihu a ta nga anahan a kà sak lirew nə
bayak a anga sa tam kwanay. Winen nə minje
sə ɗakak ikwen anan cəveɗ aday kî gen kawa
winen a re. 22 Kula winen ka ̀ gak ines itəbay fok.
Mungwalay inde a ̀ winen inde itəbay re. 23 Ɗo
ahay tə gənahakanan, kàmakatanananuda sikeɗ
abay. Kwaa ̂ ganəka ̀ sak lirewdəpna ̀, kə̀pəlak 'am
pə ɗowanwa bay re. Aɗəka bay, a mbəsakan anan
way ata a ̀ alay inde ana Mbərom, winen ɗo sa san
sa ga sariya lele ata awan. 24 Yesu Almasihu a ta
ngaanahanakə̀ tavakakanan inesamənukoahay
pa nga anahan awan, a mac anan pə dədom mə
zləlngaɗ awan. A ga matanan, anga aday ɗə̂ təra
kawa ɗo ma mac aya pə cakay sə ines ahay, aday
ɗa ̂ njaɗ sə njahay sə ɗiɗek a lele. Ɗə mbərak həna
angambəlakanahana sanjaɗatayaawan. 25Abay
kə tərenkawa təmanmə lize aya awan, ənahənaki
men ahay, ki pərihen anan azar nà, anà ɗowan a
sa ca pikwen aday sa gak ikwen nga ata awan.

3
Anjahay atə ana uwar tambaz

1 Kwanay uwar ahay ɗukwen, kuwaya a ̂ ɗəfan
apan anà mbaz anahan. Ka sak i gen matanan
asanaw cəna, kwa mbaz a kwanay ahay tə ɗəfak

nga pa 'am a Mbərom fan bay ɗukwen, ti canan
ana ̀ azla a kwanay a lele ata na ̀, kwa abay ki jen
awan tə təbəlem a kwanay bay dəp na ̀, ti mbəɗa
anan mivel a tinen, ti ɗaf nga pə Mbərom. 2 Ti ca
pə anjahay a kwanay nə lele, aday kə ɗəfen atan
apan ɗukwen lele a re. 3 Kə̂ ɗəfen anan abayak
nga a kwanay pəway sə ndakay zek ahay ata bay,
kawa sa ja na ̀, kə̂ viren anan anan alay a kwanay
fok anà atəraɗ nga bay, anà andakay zek təway sə
gura ahay aday masa bayak ataya bay, aday anà
apak zana lele aya ata bay re. 4Əna, suwan arəɓa
a kwanay a ̂ cay ahay aɗəka na ̀, a ̀ mivel a kwanay
ahay wa bugol. Təren ɗo sə təte ahay aday səkəffe
aya awan. Bina arəɓa kawa winen ata nà, a nes
itəbay fok, a zlan a ̀ nga anà zek aMbərom a bayak
awan.

5Bayiken pə uwar kwakwa aya sə ɗəfan iɗe anà
Mbərom ataya aday. Tə ndakay zek nə kətanan, tə
ɗəfen apan ana ̀ mbaz nə lele, 6 kawa ana Saratu
sə ɗəfan apan ana ̀ Ibərahima. A ngaman ɗukwen
bahay anahan. Kak kə mbəsiken anan cəveɗ anà
zlawan bay, aday ki gen way lele aya na ̀, ata kə
təren dəna ana Saratu ahay re.

7 Kwanay bahay su doh ahay ɗukwen, kuwaya
a ̂ njahay tə uwar anahan lele matanan. Gen atan
lele, anga kə sənen zle, uwar ahay nə bəle aya
awan, tinen kawa kwanay bay. Ɗəfen atan apan,
anga sifa ana Mbərom sa var kəriya ata na ̀, a var
anan anga ɗo ahay fok hərro, uwar təmungol. Ata
Mbərom i təmahak ikwen anan amboh a kwanay
a sa gan ataya awan.

Liven anan zek anà asa lirew

8Nindavanan 'amunohənana ̀, natiya: Kwanay
a fok, 'am â zlak ikwen pi zek ahay lele. Agan ì
zek wa u ̀ ɗo, â ga inde a ̀ wulen a kwanay ahay.
Pəlen zekahay lele, angakwanaykə təren təmərak
ahay pə cəveɗ a Mbərom. Gen anan lele ana ̀ ɗo
azar aya awan. Nihen anan nga a kwanay ahay.
9 Kî men anan anan uda sikeɗ ana ̀ ɗo sə sədœk
ahay bay. Ɗowan a kə̀ gənahak ikwen ɗukwen, kə̂
gənihen anan uda bay. Aɗəka bay, pəsen anan 'am
lele aya awan, anga Mbərom a ngamak ikwen na ̀,
sa ga matanan. Ki genmatanan na ̀, Mbərom i gak
ikwensumoranahan. 10DeftereaMbəroma jana ̀:
«Kuwaya a nan sa njaɗ anjahaymugom a tə ataslay

mivel a cəna,
a ̂ ja 'am lelibay a sabay, a ̂ gaɗmungwalay bay
re.

11 Â sa gaway lelibay a sabay, a ̂ ga aɗəka cəna, way
lele aya awan.

A ̂ pəlay cəveɗ sa njaɗ zay tə ɗo ahay bugol.
12Mbəroma ɗəfan iɗe lele nà, anà ɗo sa gaway lele

aya ata awan.
Ɗo ataya ta gak amboh cəna, a pəkan atan apan

sləmay lele.
Əna ɗo sa ga way lelibay aya ite na ̀, a nan sə canan

atan pə iɗe wa bay jiya awan.*»
13 Kak kə pəlen sa ga nə way lele aya tə mivel

kərtek a nà, waya saa gak ikwen huwan cara
anaw? 14 Kwa a ̂ ga nə awan a i cak ikwen wurn-
jalan ì zek wa anga mer su way a kwanay a sa
ga lele ataya dəp na ̀, Mbərom i taslak ikwen anan
mivel. Natiya kutok, kə̂ jəjiren anan ana ̀ ɗo sə
pəlay sa gak ikwen sədœk ataya bay, kə̂ jilen awan
* 3:12 Ca pə Jabuura 34.13-17.

bay fok. 15 Əna aɗəka bay, həren anan nga anà
Almasihu a ̀ mivel a kwanay inde. Winen taayan
bahay a kwanay. Liven anan zek lele səmbəɗahan
apan ana ̀ ɗo sə cəce pikwen wa kə ɗəfen anan iɗe
ana ̀YesuAlmasihunà, angamakərtekanawataya
awan. 16 Mbəɗihen atan apan nə ta 'am ziyzay
awan, aday ɗəfen atan apan re. Gen nəway a aday
kə sənen zle, winen lele ataya hwiya. Ata, ɗo ahay
ta jak pikwen 'am lelibay a cəna, waray i gan atan,
anga tə gəɗak ikwen azar nə pə anjahay a kwanay
pə cəveɗ ana Almasihu lele aya ata awan.

17 Kak ka ̀ zlak anan a ̀ nga anà zek a Mbərom
a na ̀, suwan sa sa lirew anga mer su way lele
aya awan, ta sa sa lirew anga sədœk a kwanay
ahay na ̀, na. 18 Yesu Almasihu a mac anga ines
a mənuko ahay na ̀, saray kərtek, aday kə̀ ndəvak
anan mer su way anahan coy. Winen ɗo mənjəna
ines ata, kə̀ məcak anga ɗo sə ines ahay, anga
aday a ̂ zla kwanay a ̀ man a Mbərom. Ɗo ahay tə
vəɗak anan, əna Apasay Cəncan a ka ̀ mak anan
anan sifa anahan. 19 Tə məgala ana Apasay ata,
ka ̀ zlak saa ɗakan anan ahay 'am a Mbərom anà
apasay ahay tinen a ̀ dangay inde ataya awan.
20 Apasay ataya na ̀, kwakwa tə vəze pə Mbərom,
a ̀ alay anahan sa ga munapanaw anga Nuhu ta
sa ba anan i ndakay kwalalan ata aday. Ɗo sa
tam a kwalalan ahay inde nà, tinen mənjœk, ɗo
ahay jəmaakan ca. Mbərom a tam atan nə tə a'am.
21 A'am a tinen sə takas wa ata nà, a ga minje tə
baptisma sa tam kwanay i ̀ ines a kwanay ahaywa
ataawan. Winennəabanaymbalamənuko sə cəce
pə Mbərom wa aday a ̂ banay puko wa ines ahay
ata awan, bina abanay sə ɗo ahay sə banay zek ata

bay. Atabaptisma i təmakwanaykutok, angaYesu
Almasihu kə̀ slabakak ahay a ̀ məke wa. 22 Yesu
Almasihu nə kà mak way anahan a ̀ mburom, a
njahay pa man sə njahay lele pə alay puway a
Mbərom, winen Bahay səmaslay a Mbərom ahay,
aday Bahay səwayməgala aya ata re.

4
Mbərom â ga pikwen bahay

1 Ɗa san zle, Almasihu ka ̀ sak lirew nə bayak
awan. Anga nan, lele ɗukwen kwanay kə̂ liven
anan zek ana ̀ asa lirew ata re, anga ɗo kà sak a sa
lirew bayak a nə a ga ines sabay. 2 I ban pə həna
anan wa hus pa 'am azanan, a ̀ alay a kwanay saa
njaɗ sənjahaypədaliyugoata fok cəna, gennəway
sa zlan à nga ana ̀ Mbərom, bina way a sa zlan à
nga ana ̀ ubor si zek a kwanay lelibay ataya sabay.
3 Kə lizen anan alay a bayak coy matanan, sa ga
way kawa su ɗo sə pəra ahay sa gan may sa ga ata
awan. Kî gen matanan həna sabay. Kwakwa ata
na ̀, kəmbəlen anan ahay, ka ti gen ahay cəna, way
sa zlan a ̀ nga anà ubor si zek a vərre, ka taa viwen
ahaynga, ka tii gen agəsle lelibay aya awan, ka taa
njihen sa sa mahay, ka tii gen pəra, way sa zlan à
nga anà 'am aMbərom a bay ataya awan.

4 Əna həna kutok, ɗo sə pəra ahay ti ga way
ataya asa nà, ki zlen tə tinen jiga sabay. Aday
ɗo ataya tə canak ikwen tə tinen sabay ata na ̀,
a gan atan masuwayan, aday ti gənahak ikwen.
5Əna pə luvon a inde ite na ̀, ti naambəɗahan apan
ana ̀ sariya a Mbərom saa gan anà ɗo ahay fok ata
awan. Kwa ɗowan aya nə tə sifa aya awan, kwa

ɗowanayanəmamac aya awan,Mbəromkə̀ lavak
zek sa gan atan sariya anahan. 6 Anà ɗo ma mac
aya na ̀, ɓa Mbərom ka ̀ gak atan ahay sariya kawa
anahan sa taa gan ahay ana ̀ ɗo ahay pə daliyugo a
anan ata awan. Aya əna Almasihu a zla a ̀man su
ɗomamac ataya saa ɗakan atan anan ahay ləbara
mugom awan, anga aday tâ njaɗ sifa sa ndav bay
ata pə kərtek a təMbərom.

Anjahay su ɗo a Yesu ahay à wulen a tinen aya
inde

7Ambəsak bayana sabay, daliyugo i ndav. Anga
nan, kwanay sənen nga lele, aday gen anan nga ì
zek, anga aday ki ̂ mben apan sa gan amboh anà
Mbərom. 8Mə zakay a jiga na ̀, pərihen anan azar
ana ̀ asan zek a ̀ wulen a kwanay ahay tə mivel
kərtekawan, angakakkəpəlenzekahaycəna, kwa
ines a a ̂ ga inde nə bayak dəp na ̀, ki pəsen zek
ahay re. 9 Təmihen mbəlok ahay, təɓen anan wa
ana ̀ ɗo ahay, mənjəna sə gungwazan atan apan.
10Mbərom kà gak ikwen sumor nə bayak awan tə
cəveɗ ahay cara cara. Kə̀ varak anan məgala sa
ga way ahay cara cara ana ̀ kuwaya fok. Kuwaya
a ̂ ga anan mer su way tə məgala a Mbərom a sa
var anga saman zek ana ̀ ɗo ahay ata awan. 11Kak
ɗowan a nəməgala anahan inde sa ja 'am na ̀, a ̂ ja
nə 'am a Mbərom a sa ja ata awan. Kak ɗowan
a məgala anahan inde sa gan mer su way ana ̀ ɗo
ahay, âmanatan zek tə gədanaMbəroma səvaran
ata awan. Gen matanan anga aday ɗo ahay tə̂
həran nga ana ̀Mbərom pəway ahay fok tə sləmay
ana Yesu Almasihu. Mazlaɓ tə məgala na ̀, a ̀ alay
anahan inde pa sə viyviya awan. Amen!

Asa lirewanga səpərahanazar anàAlmasihunə
lele

12 Car uno ahay, kwanay apan ki sen lirew
bayak a na ̀, a ̂ gak ikwenmasuwayan bay. Way ata
na ̀, təktek i ga zek wanahan. 13Kə tiren nga na ̀, à
ɗəce ana Almasihu sa sa ata inde. Anga nan, tislen
anan mivel aɗəka, anga aday pə luvon a mazlaɓ a
Yesu i kay zekuho ata na ̀, ki i tislenmivel nəbayak
awan. 14Kak ɗo ahay tinen apan ti gənahak ikwen
anga Almasihu na ̀, Mbərom i ɗaf pikwen alay sə
mazlaɓ anahan, anga Apasay a Mbərom sə zalay
way ahay fok tə mazlaɓ ata i njahay tə kwanay
kutok. 15Ɗowan a ̀ wulen a kwanay â saa sa lirew
anga sa gaway lelibay a bay, kawa avaɗ nga su ɗo,
aga akar, adazay a ̀ 'am sə ɗo ahay inde. Wita na ̀,
a ̂ sa tərak ikwen bay, ɗəce lele a anga kwanay bay.
16Əna, kak ɗowan a a sa lirew na ̀, anga a pərahan
azar anà Almasihu cəna, waray a ̂ sa gan anan bay.
A ̂ həran anan nga ana ̀Mbərom aɗəka, bina winen
ɗo ana Almasihu.

17 Alay a ka ̀ slak, Mbərom i gan sariya anahan
ana ̀ ɗo ahay kutok. I lah sa gan sariya a pa 'am
na ̀, ana ̀ ɗo anahan ahay aday. Aka aday kak
mənuko ɗo anahan ahay ɗukwen i lah sa gak uko
sariya pa 'am na ̀, ɗo aday kə̀ ɗəfak anan apan anà
ləbara mugom a bay jiga fok ataya na ̀, i sa ga atan
nə kəkəma kutok anaw? 18 Kawa ana Deftere a
Mbərom sa ja, a wa:
«Kak ɗo ɗiɗek aya ta tam nə wurcihew wurcihew

nà,
ɗo sə atahasl ahay sə ɗəfan apan ana ̀Mbərom
itəbay ataya ti sa ga nə kəkəmaw?*»

* 4:18 Ca pə Balndi 11.31.

19 Anga nan kutok, ɗo sa sa lirew ahay anga a
zlan a ̀ nga ana ̀Mbərom ataya na ̀, tə̂ pərahan azar
saga lele, tə̂mbəsakazeka tinenpəalayaMbərom
awan. Winen nə ɗo sə ndakay atan aday a ga anan
way anahan sa ja ataya fok hwiya ata awan.

5
Agan nga ana ̀ ɗo a Yesu ahay

1 Ni jan ayak 'am həna anan na ̀, anà məceɗ sə
egliz ahay a ̀ wulen a kwanay inde ataya awan.
Nen a ɗukwen, məceɗ sə egliz a re. Nen nə canak
anan ana ̀ lirew anà Almasihu sa sa a ̀ alay ata
awan. Ni njaɗ sa zla à man sə mazlaɓ ana Al-
masihu ata inde pə kərtek a tə kwanay. Anga nan,
na jak ikwen, nawa: 2Gen anan nga ana ̀ ɗo a Yesu
ahay, winen sə varak ikwen a ̀ alay inde ata awan.
Gen atan nga nə təmivel kərtek awan, kawa ɗo sa
gan nga ana ̀ təman anahan ahay ata awan. Gen
atan nga kawa sa zlan a ̀ nga anà Mbərom awan,
bina kawa ɗowan a a gak ikwen apan bəlaray bay.
Ɗəfen anan abayak nga a kwanay nə pi mer su
way,mənjənaakwanay səbayakpədala a saanjaɗ
ata awan. 3Kâ si genbahaypanga su ɗo aMbərom
sə varak ikwen ataya təməgala bay, əna təren atan
minje lele aya awan aɗəka. 4Ki gen ananmatanan
acəkan cəna, pə luvon a Yesu Almasihu ɗo sa gak
ukonga inayahaykutokatana ̀, kwanayki injiɗen
anan magwagway a məduwen a sə njahay pa sə
viyviya ata awan. Anga magwagway ata na ̀, a
zalay way azar aya fok.

5Kwanay njavar ahay ite, na jak ikwen, na wa:
Ɗəfen anan apan anà məceɗ a kwanay ahay. Na

jak ikwen a ̀ kwanay a fok kutok, men anan nga a
kwanay a ̀ məndak, men anan zek i ̀ zek ahay lele,
anga Deftere aMbərom a ja, a wa:
«Mbərom winen a ngazlan uda saray ana ̀ ɗo sə

kwecele ahay,
əna a gan sumor na ̀, ana ̀ ɗo sa ma nga a tinen
ahay nə hənek à məndak ataya awan.*»

6Anga nan, na jak ikwen, na wa: Men anan nga
a kwanay hənek a ̀ məndak pa 'am a Mbərom Ba
Məgala, anga aday winen a a ̂ cakaf kwanay a ̀ alay
a sa zlan a ̀ nga ata awan. 7Way sə juwrak ikwen
anan abayak nga fok, mbəsiken anan anan a ̀ alay
anahan a inde, anga winen ɗo sa gak ikwen nga.

8Gen anan nga i ̀ zek ahay, ben! Bina ɗo maniɗe
a kwanay Fakalaw winen apan i bar, winen apan
i pəlay ɗowan a aday i ban anan, kawa ziyel sa
zlah pi zek sə dazay zugwender sə pəlay way sa
pa anahan ata awan. 9Tiven anan pa 'am njənjan
lele, pərihen anan azar sa ɗaf nga pəMbərom. Kə
sənen apan zle, ɗo a Yesu ahay kwa aha fok tinen
apan ti ga ɗəce bayak a kawa kwanay aya re. 10 I
njahay bayak a sabay, ka sak i sen lirew ata coy
na ̀, Mbərom ɗo sa taa gak uko sumor ahay ata, i
lavay anan zek tə kwanay, i varak ikwen məgala
sə səmenana ̀wayahay fok. Angamak ikwenanga
aday kə̂dəzlen a ̀man səmazlaɓ anahan a ̀ alay ana
Yesu Almasihu inde sə coy awan. 11 Winen na ̀,
məgala anahan inde pa sə viyviya awan. Amen!

Andav sa 'am ahay
12 Su mo zek sə vinde anan ɗerewel a cəɗew a

anan na ̀, Silas. Winen nə mərak uno, ɗo ɗiɗek
* 5:5 Ca pə Balndi 3.34.

awan. A pərahan azar anà Yesu tə ɗiɗek a re. Nə
vindek ikwenayakna ̀, angaadaykə̂njiɗenməgala
lele. Aday nə ɗakak ikwen anan ayak nà, sumor a
Mbərom sa gak uko tə ɗiɗek ata awan. Kâ sa sliren
wa a ̀man a bay.

13Ɗo a Yesu ahay a ̀ Babila a ̀ man a anan ta jak
ikwen ayak 'am. Mbərom a walay atan ɗukwen
kawa anahan sə walay kwanay ata re. Wan uno
Markuska ̀ jak ikwenayak 'amare. 14 Jenanan 'am
i ̀ zek ahay lele, təmivel kərtek awan, anga kwanay
təmərak ahay.
Mbəroma ̂ varak ikwen zay anahan, kwanaymə

japay a tə Almasihu ataya awan.

